
19

E donne indiañe comme i europee

Han maizioso ô sospio, fûrbo ô sorriso,

E han e lagrime pronte o finte o vee:

Quelle, benchè ô so alloggio ô l’ëa diviso,

Concorrivan allôa në stesse idee;

E de cianze e sospiâ avendo deciso

Se favan i so êuggi duî bronzin,

E e naixe duî sciûscetti da camin.


20

E i dui amixi, bench’ëan separæ,

E no poivan intendise fra lô,

S’ëan pù nell’idea mæxima incontræ:

Cioè a dî de corrisponde a quell’amô

(Caxo ch’ô foise sccetto), e ciù bontæ.

Mostrâghe e meno raggia e mal’umô,

Pe ammiâ se i voësan liberâ da ûn brûtto

Passo con voeî fâ l’orbo o dâghe aggiûtto.


21

Començavan a dîghe pe inscinuâse,

Che senza dûbbio aveivan tûtti i torti

A cianze in quello moddo e ammagonâse

Per ûn refûo d’inûtili conforti,

Offerti da ûn’amô fâso e incapaçe

De sarvâ i vivi, e rende a vitta a-i morti.

Che e donne brave no fan mai l’amô

Pe dâ a-ô boia i so cai, ma mêuan per lô.


22

Quelle ghe rispondeivan, che l’ëa stæto

Sempre quello costûmme ne-a nazion,

E che pe-i prexonê quello ô l’ëa un træto

D’onô e bontæ, e per lô ûn’obbligazion;

Che imposcibile saiva tutt’affæto,

Anche che ô voësan fâ pe compascion,

O salvâli dä morte, perchè intorno

A-ô recinto gh’ëa e guardie nêutte e giorno.

